
 Europako hominido zaharrenaren baraila aurkitu dute Atapuercako aztarnategian 

Indusketako zuzendariek aditzera eman dutenez, masailezurrak 1,2 milioi urteko antzinatasuna du 
Xabier Martin 

Donostia 

Europako hominido zaharrena aurkitu dute Atapuercako mendilerroan (Burgos, Espainia). Aztarnategiak eman duen azken emaitza duela 1,2 milioi urte bizi izan zen hominido baten masailezurra da. Ezustea ez da hainbestekoa izan, zientzialariak ildo horretan ari baitziren lanean joan den urteko udatik. Iazko ekainaren 30ean indusketan aurkitu zuten hominidoaren burezurraren zati hori -banako beraren hortz bat bi egun lehenago aurkitu ondoren-, baina berria atzo jakinarazi zuten. Horrenbestez, hominidoak Europara iritsi zireneko data atzerarazi egin du Atapuercako aurkikuntzak, ia milioi erdi bat urte atzeratu ere. 

Nature zientzia aldizkariak bere azken alean argitaratu ditu Atapuercako zuzendari Juan Luis Arsuagak eta zuzendari laguntzaile Jose Maria Bermudezek eta Eudald Carbonellek ateratako ondorioak. Zientzialarien arabera, Europako hegoaldean hominidoak izan ziren Behe Pleistozenoko oso aro goiztiarrean. Hori frogatzen duten aztarna ugari ematen dituzte artikulu batean. Atapuercan aurkitutako masailezurra Elefantearen Leizean aurkitu dute, eta Homo antecessor espeziearekin lotu dute, «behin-behinekoz». «Europara iritsitako lehenengo hominidoen antzinatasuna berretsi eta berrindartzen du aurkikuntza honek». 

Fosila azaldu den TE-9 deitutako geruzan suharrizko lanabesak aurkitu dituzte, halaber; Olduwain ohiturarekin lotu dituzte suharrizko pieza horiek. Haiekin batera karraskarien hainbat mota azaldu dira, eta arratoien multzoko animalia horiek masailezurraren adina zehazten lagundu dute. 

MILIO ERDI URTE ATZERAGO. Masailaren aurreko guneko hezurra da Atapuercan aurkitutakoa, sinfisis gisa ezagutzen dena. Kanpoaldean, gaurko gizakiaren kokotsa legoke. 1,2 milioi urteko masailezurrak hainbat hortz atxiki ditu. Hain justu, iazko ekainaren 28an hominido beraren hortz bat aurkitu zuten; biharamunean jakinarazi zuten berria, eta hurrengo egunean topatu zuten masailezurra. Hortzaren aurkikuntza horrek hominidoak Europara iritsi zireneko garaia ia 500.000 urte atzeraraztea eragin zuen, eta, orain, berriz, masailezurra ere aurkitu dutela aditzera eman ondoren, hominidoen antzinatasuna Europan berretsi egin dute. 

Bestalde, hominidoaren jatorria zehaztu gabe dago oraindik, baina masailezurraren atzealdearen morfologia oso antzinakoa dela esan dute, baita Behe Pleistozenoko Homo habilis eta Homo rudolfensis afrikarrak gogora ekartzen dituela ere. Horrez gain, Atapuercan aurkitutako barailaren antzekotasuna nabarmendu dute Dmanisiko (Georgia) aztarnategian industu zituzten masailezurrekin, 1,7 milioi urteko piezekin. Atapuercako hezurraren aurrealdeak, berriz, itxura ezezagunagoa dauka zientzialarientzat; ikertzaileen arabera, Asiako hainbat masailezurren antza izan dezake. 

Hominidoaren aurkikuntza horrek Europara iritsitako lehen hominidoen jatorriaren inguruko uste bat indartu du: «litekeena da» lehenak Ekialde Hurbileko eremutik iritsi izana. Afrikaren eta Euroasiaren arteko bidegurutzetzat jotzen dute Ekialde Hurbila, eta Afrikatik kanpora zabaldutako lehen jendeztatzearekin lotu dituzte Europako lehen hominidoak, hots, Dmanisikoekin. 

Suharrizko lanabesen inguruan ere eman dituzte argibideak. Haitzuloaren barruan egindako 32 pieza aurkitu dituzte. Bi kilometroko gunean zegoen lehengaia, silexa. Teknika oso soila da. 

Informazio hori guztia hainbat teknika jarraituz lortu dute, esaterako, paleomagnetismoa eta biokronoligia. Europako lehen hominidoa izeneko artikulua Nature aldizkarian argitaratu ostean, gaur bertan prentsaurrekoa emango dute egileek. 

